
Legez kanpokoak, hainbatentzat bakarrik 

Luku bonbak debekatzea adostu dute Dublinen 109 estatutako ordezkariek; hitzarmena historikoa dela adierazi du Gurutze Gorriak, baina bonben ekoizle nagusiek ez dute akordioan parte hartu. 

Ekain Rojo 

Gurutze Gorriaren Nazioarteko Batzordeak Dublingo (Irlanda) bilkuran 109 herrialdetako ordezkariek lortutako akordioa txalotu du. Luku bonbak debekatzeko hitzarmena historikoa dela uste du Jakob Kellenberger giza erakundeko lehendakariak. «Arma horiek moralki onartezinak dira, baina aurrerantzean legez kanpokoak ere izango dira». Ituna egin duten estatuek hitzeman dute ez dituztela luku bonbak erabiliko, ez eta garatuko, ekoitziko, erosiko edota beste herrialdeei igorriko ere. Biltegietan duten stocka zortzi urteko epean desegitea ere adostu dute. Hitzarmena abenduaren 3an Oslon (Norvegia) berretsi beharko dute akordioan parte hartu dutenek, eta aukera izango dute Dublinen izan ez diren estatuetako ordezkariek ere orduan bat egiteko. AEB Amerikako Estatu Batuek, Israelek, Errusiak, Txinak, Indiak eta Pakistanek, hau da, luku bonben ekoizle eta erabiltzaile nagusiek, ez dute itunean parte hartu. 

Gurutze Gorriaren Nazioarteko Batzordeak herrialde guztiei eskatu die lehenbailehen akordioa sostengatzeko, eta, hala, luku bonbak erabiltzeari uzteko. «Ituna indarrean jartzen denean pertsonek izugarrizko oinazeak jasatea saihestuko du», iragarri du Kellenbergek. Gatazketan errugabeak hiltzen dituzten arma itsuak dira luku bonbak, borrokak amaituta ere gerraren samina areagotzen dutenak. Hegazkinetik edo artilleriaren bidez jaurtikitzen dituzte armadek, eta lurrera erortzean tamaina txikiko ehunka lehergailu zabaltzen dituzte lurrazalean. Sarritan ez dute eztanda egiten erortzean. Batez beste, luku bonbak botatzean ez lehertzeko aukera %5 eta %30 artekoa da. Pertsonen aurkako minen antzeko arriskua dira zibilentzat. Handicap International giza elkarteari jarraiki, zibilak dira minen eta luku bonben biktimen %85, eta umeak %23. 

Michael Martin Irlandako Atzerri ministroak dio nazioarteak luku bonben ekoizleak eta erabiltzaileak estu hartu behar dituela, era progresiboan armen erabilpena gelditzeko. AEBek, ordea, argi eta garbi utzi dute ez dutela nazioarteari men egiteko asmorik. Hala azaldu du Tom Casey estatu bozeramaileak: «Dublinen bildutako herrialdeek giza alorrean duten kezka partekatzen dute Amerikako Estatu Batuek, baina luku bonbek erakutsi dute baliagarriak direla, eta stocketatik ezabatzeak arriskuan jarriko luke gure soldaduen bizitza eta gure aliatuena». Dena den, giza erakundeek itxaropena dute erabiltzaile nagusiek jarreraz aldatuko dutela. Besteak beste, Israelek, AEBek, Errusiak eta Txinak ez zuten 1997.urtean Ottawako (Kanada) bilkuran pertsonen aurkako minen debekua sostengatu. 

Erresuma Batuko lehen ministro Gordon Brownek «eztabaida zailen ondoren» luku bonben aurkako ituna sinatuko duela iragarri du: «Uste dut urrats handia izango dela mundua toki ziurragoa bilakatzeko helburuan». Alde horretatik, Frantziako Atzerri ministro Bernard Kouchnerrek iragarri du biltegiko luku bonben %90 «berehala» desegingo dutela. Adostasuna goraipatu du; haren hitzetan, «giza hondamena» amaitzea baitu helburu. Halere, bonben kontrako elkarteak atsekabetu dituen ekarpenak biltzen ditu hitzarmenak. 

AEBek Dublingo Bilkuran izan ez badira ere, haiei begira debekua murriztea adostu dute ordezkariek. Lehenik eta behin, amore eman dute akordioa izenpetu duten estatuek besteekin ekintza militarrak partekatu ahalko dituztela hitzematean. Aurretik Perun (Lima), Vienan (Austria), eta Wellingtonen (Zelanda Berria) landutako testuetan galarazi egin nahi zuten luku bonben aldekoekin lankidetza militarra izatea. NATO Ipar Atlantikoko Itunaren Erakundearen bizikidetza eta biziraupena oso zaila egingo zuen horrek, eta Etxe Zuriaren nahiari men egin diote hartara Europako aliatuek. 

AEBek Erresuma Batuan dituzten luku bonba biltegiek sortu dezake eztabaida hitzarmenaren harira. John Duncan Londresko gobernuaren eledunak ihardetsi du Etxe Zuriarekin lan egingo dutela arazoari irtenbidea emateko. Simon Conway CMC Luku Bonben Aurkako Koalizioaren presidenteak azaldu du AEBak zeharo estu hartuko dituztela. «Uste dugu Amerikaren aliatu giltzarriek arma baztertu dutenez gero, oso zaila izango dela AEBentzat ekintza militarrak egiten jarraitzea haiekin, eta arma erabiltzen jarraitzea». 

HITZARMENA BALIOA GALDUTA. Itunean zehaztutako luku bonben definizioak, ordea, zirrikituak uzten ditu estatu guztiek ere zibilek pairatzen dituzten armak erabiltzen jarraitzeko. «Zibilei kalte onartezinak» eragiten dizkieten bonbez luzaro eztabaidatu ondoren, luku bonben multzotik salbuetsi dute Smart 155 motakoa, eta erabiltzen jarraitzea baimendu. Alemaniar jatorriko lehergailuak zernahi eremutan eztanda egiteko arriskua kendu duela ebatzi dute, eta segurtasun baliabidea duela. 

Ituna izenpetu duten herrialdeek belaunaldi berriko luku bonba txikiagoak sortu ahalko dituzte, zehatzagoak eta autosuntsitze gaitasuna dutenak. Akordioaren edukiak dio luku bonbak baimenduko dituztela, baldin eta lehergailu bakoitzak bere barruan hamar bonba baino gutxiago badituzte-gaur egungoek ehunka dituzte-. Halaber, horietako bakoitzak lau kiloko pisua gainditu beharko du. Luku bonbek jomuga kokatzeko teknologiaz hornitu beharko dira, eta eztanda egin ez duen edozein lehergailu indargabetzeko ahalmenaz. Nekazariak eta haurrak ez hiltzea du xede itunak, baina maiz huts egiten duten armak ahalbidetuko dituzte, edonola ere. Gaur aurkeztuko du Irlandako Gobernuak hitzarmena osotasunean, abenduaren 3an Oslon berretsi beharrekoa.  

«Giza alorrean herrialdeen kezka partekatzen dugu, baina luku bonbek frogatu dute baliagarriak direla» 

Tom Casey 

Amerikako Estatu Batuetako bozeramailea 

«Luku bonbak moralki onartezinak dira, baina aurrerantzean legez kanpokoak ere izango dira» 

Jakob Kellenberger 

Gurutze Gorriko Batzordeko lehendakaria 

